


Todhchaí na hintleachta saorga i saol na hoibre agus san ionad oibre
GA

Tréimhse ama: 2035

Príomh-éiginnteachtaí:
· Teannais gheopholaitiúla
· Glacadh na hintleachta saorga sa tsochaí

Cás 1: Teannais gheopholaitiúla ísle agus ardghlacadh na hintleachta saorga sa tsochaí
Teideal an cháis: An intleacht shaorga do chách

Comhthéacs / An chaoi ar thángamar go dtí an pointe seo

In 2035, tar éis corraíl gheopholaitiúil na 2020idí, tá feabhas suntasach tagtha ar an gcaidreamh idirnáisiúnta. De thoradh na ndúshlán dhomhanda coiteann a bhaineann leis an ngéarchéim aeráide, dhíghrádú an chomhshaoil, leathadh amach tapa na hintleachta saorga, treochtaí déimeagrafacha, iomaíocht le haghaidh infheistíochta, etc., tá fócas níos géire ann. Tuigeann daoine gur chun leasa cách iad an comhar domhanda agus glacadh comhchaighdeán. Le linn na tréimhse céanna, ní raibh aon chomhartha ann go raibh moilliú ag teacht ar luas fhorbairt agus chur chun feidhme theicneolaíochtaí na hintleachta saorga. 

Mar thoradh ar a fhairsinge agus a fhorleithne atá cur i bhfeidhm na dteicneolaíochtaí sin tá an iliomad buntáistí tagtha chun cinn. A bhuí leo, is cumhacht shuntasach eacnamaíoch agus rialála í an Eoraip go fóill i lár an aonaigh dhomhanda.

Mar sin féin, de bharr roinnt cásanna suntasacha mí-úsáide agus iarmhairtí neamhbheartaithe a tharla i gcaitheamh na mblianta, bhí gá le hiarrachtaí rialála luatha ón Aontas chun tionchair dhiúltacha ar chearta bunúsacha an duine a sheachaint. Bhí an-tionchar ag an taithí cheannródaíoch rialála Eorpach seo nuair a chinn an pobal idirnáisiúnta faoi dheireadh íoschaighdeáin dhomhanda a ghlacadh chun oibrithe agus an pobal a chosaint.

Cúrsaí sóisialta
San Aontas, glacadh leis na teicneolaíochtaí sin go forleathan sa tsochaí de thoradh chur chun feidhme caolchúiseach, cúramach agus daonlárnach theicneolaíochtaí na hintleachta saorga agus de thoradh na dtairbhí ollmhóra a bhaineann leis an intleacht shaorga ina lán réimsí. Meastar anois go bhfuil an intleacht shaorga iontaofa, agus tá sí chomh forleitheadach sin go bhfuil cúntóirí pearsanta intleachta saorga fite fuaite i réimsí oibre agus saoil fhormhór na ndaoine. 
Tá an cur chuige daonlárnach i bhforbairt na hintleachta saorga ríthábhachtach i gcónaí. Déanann daoine uirlisí intleachta saorga a thraenáil agus dá thoradh sin cabhraítear le deacrachtaí amhail mífhaisnéis, faireachas agus laofacht a mhaolú. Féachtar le deimhin a dhéanamh de go bhfuil na córais intleachta saorga eiticiúil, trédhearcach agus cothrom. 
San ionad oibre, tá litearthacht san intleacht shaorga agus athchultúrú na hintleachta saorga á cothú ag idirphlé stóinseach sóisialta , agus dá chionn sin tá prionsabal ‘an duine i gceannas’ á thabhairt isteach i ré na hintleachta saorga. Bíonn oibrithe rannpháirteach, ó thráth ceaptha na gcóras intleachta saorga go dearadh na gcóras sin agus go hiniúchadh rialta orthu – córais a thugtar isteach i saol na hoibre chun na rioscaí a bhaineann le laofacht intleachta saorga a íoslaghdú. 
Ní nach ionadh, in 2035 tá téarmaíocht úrnua ann do phoist. Go deimhin, is iomaí duine a dhéanann slí bheatha anois as gníomhaíochtaí nach bhféadfaí a shamhlú deich mbliana ó shin agus is iomaí cineál oibre a athdhearadh sa tréimhse sin. Chuige sin, bhí gá le fócas ar fhorbairt scileanna agus b’éigean do na rialtais borradh a chur faoin oideachas agus faoin bhfoghlaim ar feadh an tsaoil san intleacht shaorga agus i dteicneolaíochtaí digiteacha ar bhonn níos leithne, rud a chuidigh leis an deighilt dhigiteach a mhaolú. Tacaíonn an intleacht shaorga freisin le daoine a bhfuil riachtanais speisialta acu a thabhairt isteach sa mhargadh saothair, agus tá deiseanna fostaíochta níos cuimsithí anois ann dá bharr sin.
Go ginearálta, téann glacadh forleathan na hintleachta saorga chun tairbhe, cuid mhaith, d’oibrithe atá ar bheagán oiliúna agus tá feabhsuithe suntasacha tagtha ar an tsláinte agus an tsábháilteacht ag an obair. Is féidir le córais intleachta saorga cabhrú le faireachán a dhéanamh ar ghuaiseacha san ionad oibre agus iad a chosc, ionas go bhfuil an timpeallacht oibre níos sábháilte.
Chun na tairbhí sin go léir a bhaint as an intleacht shaorga, bhí gá freisin le hidirphlé sóisialta sláintiúil ó thús deireadh na tréimhse chun go mbeidh teicneolaíocht na hintleachta saorga iontaofa agus go nglacfar léi go forleathan. Thug idir pholaiteoirí agus fhorbróirí teicneolaíochta cluas éisteachta do na hoibrithe agus do na fostóirí. Bhíothas in ann an t-idirphlé sin a dhéanamh trí bhíthin pléití leathana i measc na sochaí agus trédhearcacht a áirithiú maidir le luachanna agus an chaoi a bhféadfaidís forbairt a dhéanamh i sochaí ina bhfuil ardfheasacht ar chúrsaí comhshaoil agus teicneolaíochta i dtreis. 
De thoradh idirphlé sóisialta dea-fheidhmiúil, maolaíodh bagairtí a d’fhéadfadh teacht as úsáid mhí-eiticiúil theicneolaíochtaí na hintleachta saorga in áiteanna oibre. Ar an iomlán, tá iarrachtaí dáiríre á ndéanamh chun go mbainfidh an oiread daoine agus is féidir leas as na buntáistí a bhaineann le forbairt na dteicneolaíochtaí sin. Tá idirphlé poiblí agus feasacht phoiblí in ann láimhseáil stuama a dhéanamh ar an gcothromaíocht atá le baint amach idir an tsochaí, leasanna príobháideacha, saoirsí aonair agus fuascailt an duine. 
Cé go bhfuil baol fadtéarmach ann don daonlathas mar thoradh ar an méadú ar mhífhaisnéis agus ar bhréagaisnéis, a bhuí le hardlitearthacht san intleacht shaorga agus úsáid chliste theicneolaíocht na hintleachta saorga táthar tar éis cur le fuascailt agus rannpháirtíocht an duine.
Ó bhí na 2020idí ann, bhí an-chathú ann, de ghrá na háisiúlachta, sonraí a thabhairt amach agus ligean do ghníomhaithe príobháideacha agus do ghníomhaithe rialtais rochtain mhéadaithe a bheith acu ar shonraí maidir le daoine aonair agus maidir leis an bpobal i gcoitinne. Mar sin féin, de thoradh béim láidir ar chosaint sonraí táthar tar éis muinín an phobail a chothú i dtríú páirtithe deimhnithe. Tá seiceálacha agus ceartúcháin láidre fíor‐riachtanach. 
Go ginearálta, tá nuálaíocht ollmhór tar éis tarlú le deich mbliana anuas i gcur i bhfeidhm na hintleachta saorga in earnálacha daonlárnacha, amhail an tsláinte, an t-oideachas, seirbhísí sóisialta, etc. Dá thoradh sin bhíothas in ann aghaidh a thabhairt ar a lán saincheisteanna déimeagrafacha, sóisialta agus sláinte sa tsochaí, lena n‑áirítear saincheisteanna meabhairshláinte. 

Cúrsaí teicneolaíochta
De réir mar a éiríonn an gá le dícharbónú níos práinní agus de réir mar a ghéaraíonn an iomaíocht le haghaidh acmhainní mianraí, tá iarrachtaí móra á ndéanamh chun tomhaltas fuinnimh agus riachtanais ábhar na gcóras intleachta saorga a laghdú, agus chun córais intleachta saorga a úsáid don aistriú i dtreo na hinbhuanaitheachta. 
Mar thoradh ar an gcomhar idirnáisiúnta i dtaobh forbairt teicneolaíochta, tá ardleibhéal uathoibrithe agus nuálaíochta in earnálacha a bhaineann leis an duine (an tsláinte, an t-oideachas) i dtreis anois de thoradh theicneolaíochtaí na hintleachta saorga (le tacaíocht ó na forbairtí is déanaí e.g. sa ríomhaireacht chandamach). Dá chionn sin chuathas i ngleic le saincheisteanna sochaíocha (i réimsí na slándála, na sláinte, etc.) agus scaipeadh na tairbhí ar fud an domhain. Tá na córais intleachta saorga trédhearcach, urramaíonn siad caighdeáin eiticiúla, agus tá algartaim i bhfeidhm iontu chun a gcinntí a mhíniú.
Toisc an intleacht shaorga a bheith curtha in úsáid ar bhonn thar a bheith forleathan, tá méadú tagtha freisin ar na rioscaí a bhaineann le bréagaisnéis ollmhór ó ghníomhaithe tráchtála nó ó thíortha bradacha. Dá thoradh sin, spreagadh an nuálaíocht i gcórais cosanta uathoibrithe i gcomhréir leis na caighdeáin eiticiúla is mó a nglactar leo go forleathan. Léiríonn sé sin freisin a thábhachtaí atá athchultúrú i leith na hintleachta saorga agus meon criticiúil.
Mar gheall ar spleáchas nach mór uilíoch shochaithe an Aontais ar theicneolaíochtaí digiteacha agus ar chórais intleachta saorga, tá riosca ollmhór cibearshlándála ann agus tá ról ríthábhachtach ag sonraí. Tá aghaidh á tabhairt air sin trí bhíthin rialachán comhchuibhithe an-dian maidir le cibearshlándáil agus cosaint sonraí, ar eagla go gclisfeadh ar an mórstruchtúr ilchasta iomlán atá á chumhachtú ag an intleacht shaorga.

Cúrsaí eacnamaíocha
Leis an dul chun cinn san intleacht shaorga tá ar chumas shochaí na hEorpa borradh a chur faoin táirgiúlacht agus, ag an am céanna, tabhairt faoi aistriú níos gasta i dtreo na hinbhuanaitheachta. Tá an borradh sin ríthábhachtach freisin chun gur féidir leanúint de phinsin agus de sheirbhísí sóisialta a mhaoiniú de réir mar a théann an pobal in aois.
Sa domhan oscailte seo, de thoradh iomaíocht dhomhanda níos géire le haghaidh daoine a bhfuil scileanna acu, tá méadú tagtha ar shoghluaisteacht an lucht saothair agus, go pointe áirithe, ar imirce daoine oilte ón Aontas, agus tá cuid de na daoine is cumasaí ag bogadh go tíortha atá in ann na dálaí is fearr a chur ar fáil, an India nó Stáit Aontaithe Mheiriceá go háirithe. 
Ar bhonn níos leithne, toisc an intleacht shaorga a bheith curtha in úsáid ar bhonn thar a bheith forleathan i réimsí pearsanta agus gairmiúla ar aon, bhíothas in ann scileanna a fhorbairt agus a nuashonrú ach tá de thoradh air sin freisin gur cailleadh a lán scileanna a bhaineann le seanteicneolaíochtaí agus go bhféadfadh sé freisin go gcuirfí an bunioncam uilíoch ar fáil ar bhonn ginearálta chun dul i ngleic leis an éagobhsaíocht a cruthaíodh.

Cúrsaí comhshaoil
Mar gheall ar na dúshláin dhomhanda chomhchoiteanna a bhaineann le cliseadh na haeráide, truailliú trasteorann agus cailliúint na bithéagsúlachta, díríodh aird na ndaoine i gceart ar na mórcheisteanna agus cuireadh faoi deara do dhaoine agus do thíortha a thábhachtaí atá an comhar, agus dá bharr sin táthar tar éis teacht, mar shampla, ar chomhaontuithe maidir le húsáid amhábhar (as ar eascair coigilteas ar ábhair).
Tá de thoradh ar an ngéarchéim chomhshaoil gur féidir cuótaí CO2 a chruthú do gach tír (agus géarghá leo go háirithe leis an mborradh ar an intleacht shaorga ghiniúnach) agus na cuótaí sin á mbunú ar chritéir éagsúla amhail an daonra, an t‑achar tíre atá ar fáil, leibhéal na forbartha teicneolaíche, etc. Tá sé d’oibleagáid ar gach tír a sháraíonn a cuóta ceannach ó thíortha nach n‑úsáideann a gcuótaí go léir de ghnáth (tíortha nach tíortha an-fhorbartha iad). Is cuidiú é sin ag na tíortha sin maidir leis na hiarmhairtí ó thaobh an athraithe aeráide de agus cuireann sé brú orthu tuilleadh a infheistiú san intleacht shaorga leis na cistí a fhaigheann siad.

Cúrsaí polaitíochta
Bhí infheistíochtaí ollmhóra i mbonneagar TF ag teastáil chun an intleacht shaorga a chur in úsáid go forleathan toisc acmhainní poiblí teoranta a bheith ar fáil. Chuidigh an iarracht sin agus cistí comhtháthaithe an Aontais leis an deighilt dhigiteach a laghdú. Ag an am céanna, cuireadh brú freisin ar rialtais borradh a chur faoin oideachas san intleacht shaorga agus i dteicneolaíochtaí digiteacha ar an mórgóir. A bhuí leis na hinfheistíochtaí comhordaithe iomadúla sin sa teicneolaíocht, san oideachas agus sa bhonneagar, maille le comhar idirnáisiúnta ó thaobh na rialála de, tá na córais intleachta saorga trédhearcach agus urramaítear leo na caighdeáin eiticiúla is mó a bhfuil glacadh leo. Nuair is gá, agus chun a áirithiú go n‑urramaítear ardleibhéal cuntasachta le húsáid na gcóras intleachta saorga, tá daoine ar fáil ar féidir leo míniú a thabhairt ar an gcúis a ndéanann córais intleachta saorga cinntí áirithe nó a ngníomhaíonn siad ar bhealaí sonracha. I ndeireadh na dála, is ag na daoine atá an smacht go fóill, tá neamhspleáchas na gcóras intleachta saorga leagtha amach agus tá línte dearga soiléire ann.
A bhuí leis na hiarrachtaí a rinneadh sa chóras oideachais, tá muintir na hEorpa thar a bheith ‘liteartha i dtaobh na hintleachta saorga’. 
Bhí an tAontas ar thús cadhnaíochta in iarrachtaí rialála a raibh tionchar acu ar ghlacadh íoschaighdeán domhanda chun oibrithe agus an pobal a chosaint i gcomhréir leis an gcur chuige a glacadh leis an ngníomh tosaigh maidir leis an intleacht shaorga.
A bhuí le comhar idirnáisiúnta rianúil, tá de thoradh ar an infheistíocht ollmhór i mbonneagar TF go bhfuil roinnt tíortha ag tairiscint a gcuid saineolais agus a gcuid trealaimh. Tá faireachán ar an staid mar atá á dhéanamh ag gníomhaireacht idirnáisiúnta neamhspleách ionas nach mbeidh monaplacht smachta ag aon tír amháin ar na thíortha bochta. Tá sé d’aidhm ag an ngníomhaireacht sin freisin deimhin a dhéanamh de nach bhfuil aon spiaireacht ar siúl, ná cúldoirse i mbonneagair mhalartaithe arna soláthar ag tíortha eachtracha.



Cás 2: Ardteannais gheopholaitiúla agus ardghlacadh na hintleachta saorga sa tsochaí
Teideal an cháis: an intleacht shaorga do chách

Comhthéacs / An chaoi ar thángamar go dtí an pointe seo
In 2035, tá ardteannais gheopholaitiúla sa domhan, arna spreagadh ag ganntanas acmhainní agus ag cláir oibre náisiúnaíocha atá in iomaíocht le chéile. In ionad a bheith ag obair le chéile chun dul i ngleic le dúshláin dhomhanda chomhchoiteanna (amhail cliseadh aeráide, truailliú trasteorann agus cailliúint na bithéagsúlachta), tá de thoradh ar na tosca sin go bhfuil deighiltí tar éis doimhniú agus go bhfuil tíortha ag díriú a thuilleadh ar a gcuid leasanna náisiúnta seachas ar an gcomhar. Tá na náisiúin ag éirí níos cosantaí i gcaitheamh an ama faoina ndul chun cinn teicneolaíoch agus faoina n‑acmhainní nádúrtha féin agus, dá bharr sin, tá cogaí trádála agus beartais shriantacha idir bloic gheopholaitiúla éagsúla, lena n‑áirítear an tAontas, tagtha chun cinn. Tá an tsochaí tar éis éirí míleataithe go pointe áirithe.

Cúrsaí sóisialta
Tá an intleacht shaorga glactha go forleathan sa tsochaí i gcoitinne agus ag oibrithe go háirithe, agus iad tar éis úsáid na hintleachta saorga a ghlacadh chucu féin go fonnmhar. Meastar go bhfuil an t-aistriú digiteach cóir. Bhí cur chuige daonlárnach ríthábhachtach chun glacadh na hintleacht saorga sa tsochaí a chinntiú. 
Tá sé de cheart ag oibrithe go gcuirfí ar an eolas iad faoi fhorbairtí a bhaineann leis an intleacht shaorga. Déantar comhdhearadh ar bhonn rannpháirteach ar an intleacht shaorga san ionad oibre. Tá an t-idirphlé sóisialta láidir agus bíonn fostóirí agus oibrithe rannpháirteach ann go comhoibríoch agus go héifeachtach. Tá fostóirí agus oibrithe inniúil i dtaobh athruithe a thuar agus a bhainistiú faoi chuimsiú an idirphlé shóisialta, lena n‑áirítear treochtaí mhargadh an tsaothair agus riachtanais scileanna.
Tarlaíonn bainistiú riosca aibí i margadh an tsaothair. Dá thoradh sin tá eagraíochtaí in ann dul i ngleic go héifeachtach le héiginnteachtaí, fanacht athléimneach agus cuspóirí straitéiseacha a bhaint amach.
Tá rochtain ar oiliúint ar fáil d’oibrithe. Tá na tairiscintí oiliúna fairsing agus foghlaimíonn daoine ar bhealach leanúnach (foghlaim ar feadh an tsaoil). I saol na hintleachta saorga, go háirithe, forbraíonn siad a gcuid scileanna boga agus tagann meath ar a gcuid scileanna fisiciúla. Tá litearthacht ard san intleacht shaorga i measc na ndaoine, agus deireadh tagtha leis an deighilt dhigiteach a bhí ann deich mbliana ó shin. 
Tá saol na hoibre claochlaithe agus á chlaochlú go fóill ag an intleacht shaorga, ar bhealach atá deacair a thuar. Ó bhí na 2020idí ann, tá roinnt post ann a ndearnadh ionadú orthu agus cuireadh oibrithe ar iomarcaíocht; ag an am céanna, tá gairmeacha nua tagtha chun cinn (e.g. sa tionscal míleata/cosanta, san earnáil seirbhísí agus i dtionscal an fhuinnimh agus sa gheilleagar glas).
I measc na gcineálacha nua oibre tá réaltachtaí fíorúla/measctha. Tá ardleibhéal idirghníomhaíochta ann idir daoine agus róbait.
Tá breis táirgiúlachta agus éifeachtúlachta ann, agus tá laghdú tagtha ar chostais san ionad oibre. Déantar na gnóthachain a eascraíonn as an intleacht shaorga a dháileadh trí bhíthin caibidlíochta agus idirphlé sóisialta, ar bhealach níos cothroime agus níos féaráilte.
Baineann oibrithe úsáid as bealaí solúbtha oibre, i suíomhanna éagsúla (e.g. go cianda, teilea-obair sa bhaile). A bhuí leis an intleacht shaorga, tá breis daoine a bhfuil riachtanais speisialta á gcuimsiú i margadh an tsaothair, agus dá bharr sin is lú an t-idirdhealú a dhéantar ina gcoinne.
Oibríonn fostaithe níos lú uaireanta an chloig agus an t-ioncam céanna á thuilleamh acu toisc gur méadaíodh ar an táirgiúlacht. Chomh maith leis sin, níl daoine ag brath an oiread agus a bhíodh ar an obair mar riachtanas chun leas a bhaint as tairbhí sóisialta. Tá cothromaíocht chomhchuí idir an saol oibre agus an saol pearsanta i réim.
Na tascanna a dtugann oibrithe fúthu, níl siad chomh dian sin ar an gcolainn agus tá laghdú tagtha ar na tascanna gnáthúla a bhíonn le déanamh acu. Is obair chruthaitheach cuid shuntasach den obair trí chéile, i gcomhthéacs na nuálaíochta ardleibhéil (féach thíos). 
Tá feabhas as cuimse tagtha ar an tsláinte agus an tsábháilteacht san ionad oibre. Mar sin féin, d’fhéadfadh sé go mbíonn ar oibrithe aghaidh a thabhairt ar shaincheist dhiansaothrú na hoibre de bharr úsáid na hintleachta saorga. Is é is cúis leis sin go bhfuil castacht bhreise ag baint leis na tascanna a bhíonn le déanamh ag na hoibrithe. Agus tascanna gnáthúla agus tascanna atriallacha á ndéanamh ag an intleacht shaorga anois, na freagrachtaí atá ar oibrithe, tá siad níos casta, níos cognaíche agus níos déine ó thaobh na cinnteoireachta de. Dá bhrí sin, ní mór dóibh a bheith ar a gcorr i gcónaí, fadhbanna a réiteach agus a bheith ag smaoineamh go criticiúil, rud atá deacair ar an intinn agus a bhféadfadh tuirse chognaíoch a bheith mar thoradh air. Fágann an easpa scíthe sin go bhféadfadh sé go gcuirfí leis an strus atá ar na hoibrithe agus is mó an baol go mbeidh siad traochta. Chun an riosca sin a íoslaghdú, laghdaítear uaireanta oibre de réir rialacháin agus de réir idirbheartaíocht áitiúil.
Tarlaíonn athruithe i measc an lucht bainistíochta; is táscaire é sin ar an aistriú i dtreo próisis bhainistíochta níos uathoibrithe, ina dtéann an intleacht shaorga agus an teicneolaíocht i gceannas ar chúraimí bainistíochta traidisiúnta. Déantar faireachas agus faireachán ar oibrithe freisin. Mar sin féin, tá rialachán lena rialaítear bainistiú de réir algartam i bhfeidhm agus á fhorfheidhmiú go gníomhach. Chomh maith leis sin, ar leibhéal na bainistíochta/na cinnteoireachta, tá rialú an duine i bhfeidhm.

Cúrsaí teicneolaíochta
Toisc gur gá a bheith neamhspleách go straitéiseach i ndomhan atá foirgthe le teannas geopholaitiúil, cothaíonn an tAontas agus rialtais na mBallstát ardleibhéal nuálaíochta do na cuideachtaí go léir, lena n‑áirítear FBManna, agus tá roinnt ‘Silicon Valleys’ ar an bhfód san Aontas. 
Dá thoradh sin, baineann cuideachtaí príobháideacha úsáid as teicneolaíochtaí nua go forleathan, lena n‑áirítear an intleacht shaorga shárfhorbartha. Tá teicneolaíochtaí na hintleachta saorga ina ndlúthchuid d’earnálacha éagsúla, idir chúram sláinte agus oideachas, iompar agus déantúsaíocht. Tá forbairt na hintleachta saorga á cur ar aghaidh go mór ag an tionscal arm agus ag an ngá atá ann dul i ngleic le bagairtí slándála. Déantar an fhorbairt sin a mhaoiniú den chuid is mó trí úsáid a bhaint as cistí poiblí. I bhfianaise an teannais gheopholaitiúil, déantar, uaireanta, roinnt den intleacht shaorga a úsáidtear i réimse na cosanta a choinneáil faoi rún freisin agus ní ceadmhach teicneolaíochtaí íogaire a onnmhairiú. Tá méadú ag teacht ar an úsáid a bhaintear as an intleacht shaorga sa chibearshlándáil agus chun tacú leis an gcosaint agus an tslándáil. Tá saincheisteanna eitice ann de bharr úsáid na hintleachta saorga i gcórais arm uathrialaitheach marfach nach bhfuil faoi fhormhaoirseacht an duine.

Cúrsaí eacnamaíocha
San Aontas Eorpach, déantar a lán infheistíochta sa teicneolaíocht agus i dtaighde agus forbairt agus sa bhonneagar poiblí digiteach agus sa chosaint dhigiteach, lena n‑áirítear i bhforbairt na hintleachta saorga. Tá comhghuaillíochtaí ann idir cuideachtaí. Cuireann an intleacht shaorga go mór leis an ngeilleagar.
I gcomhthéacs an teannais gheopholaitiúil, tá srianta trádála ann, lena dtugtar tús áite d’fhorbairt an táirgthe áitiúil agus an tsoláthair áitiúil earraí. Tá geilleagar cogaidh ann go pointe áirithe. Tá ag géarú ar an teannas geopholaitiúil i dtaobh sliseanna intleachta saorga, agus tá neamhspleáchas straitéiseach á lorg ag an Aontas chun monaplachtaí ar shliseanna a bhriseadh. 

Cúrsaí comhshaoil
In 2035, agus ardteannais gheopholaitiúla ann, tá gá le neamhspleáchas straitéiseach agus is tosaíocht é an úsáid is fearr is féidir a bhaint as an intleacht shaorga, ní thugtar an aird atá dlite dóibh don chomhshaol ná do na huaillmhianta a bhaineann lena cosaint. Ní tosaíocht í an aeráid a thuilleadh. Tá méadú mór ag teacht ar an tomhaltas fuinnimh agus acmhainní le haghaidh na hintleachta saorga.
Cuireadh córas an-éifeachtúil fuinnimh agus cumhachta i bhfeidhm, lena maolaítear an tionchar aeráide a ghabhann le forbairt na hintleachta saorga sárfhorbartha (murab ionann agus an t-éileamh ar mhiotail chriticiúla). Mar sin féin, tá costas an fhuinnimh ard agus ag dul i méid. 
Tá tionchar diúltach ag gabháil le húsáid fhorleathan na hintleachta saorga ar úsáid an uisce freisin, i gcomhthéacs ganntanas uisce.
Cúrsaí polaitíochta
D’fhéadfadh rialtais fhorlámhacha agus daonlathais neamhliobrálacha a bheith mar thoradh ar theannas geopholaitiúil freisin. 
Ar an leibhéal domhanda, tá iomaíocht ann idir bloic tíortha a dteastaíonn uathu a bheith ina sárchumhachtaí teicneolaíochta/intleachta saorga (cogaíocht theicneolaíoch), agus ciallaíonn sé sin go bhféadfadh an intleacht shaorga a bheith ina cúis le treisiú teannais. Ar leibhéal an Aontais, d’fhéadfadh comhghuaillíochtaí idir tíortha a bheith mar thoradh air sin, ach d’fhéadfadh freisin teannas idir Ballstáit an Aontais a bheith mar thoradh air agus, dá bhrí sin, d’fhéadfadh beartais ilroinnte a bheith ann maidir leis an intleacht shaorga. 
Tá ardleibhéal faireachais sa tsochaí, de dheasca an teannais gheopholaitiúil. Meastar go bhfuil leibhéal faireachais den sórt sin fabhrach don tsíocháin agus don tslándáil (e.g. ionsaithe sceimhlitheoireachta a chosc).  



Cás 3: Ardteannais gheopholaitiúla agus ardghlacadh na hintleachta saorga sa tsochaí 
Teideal an cháis : an intleacht shaorga don bheagán

Comhthéacs / An chaoi ar thángamar go dtí an pointe seo
Ó tosaíodh an teannas geopholaitiúil sna 2020idí, is in olcas atá cúrsaí ag dul. Ghéaraigh an tSín agus an Rúis ar an úsáid a bhaineann siad as uirlisí digiteacha agus as an intleacht shaorga chun cogaíocht de chineál hibrideach a fhearadh arb é is aidhm di an tAontas agus na Stáit Aontaithe a chur dá mbuille. In 2035, tá an-teannas sa staid gheopholaitiúil dhomhanda idir stáit agus bloic éagsúla dá thoradh sin. 
Scar na Stáit Aontaithe iad féin amach ó thíortha eile go polaitiúil agus tá siad i mbun dianiomaíocht eacnamaíoch, mar shampla spiaireacht thionsclaíoch agus úsáid á baint as a cheannas teicneolaíochta chun an lámh in uachtar a fháil ar thíortha eile ó thaobh an gheilleagair de. Sa chomhthéacs sin, níl ach ról teoranta ag an iltaobhachas agus ag eagraíochtaí idirnáisiúnta amhail na Náisiúin Aontaithe agus a ngníomhaireachtaí, lena n‑áirítear i rialáil na hintleachta saorga.

Cúrsaí sóisialta
Mar gheall ar an úsáid fhorleathan a bhaintear as an teicneolaíocht agus as an intleacht shaorga chun an tIarthar, an Eoraip go háirithe, a chur dá bhuille ó thaobh na polaitíochta, na sochaí agus an gheilleagair de, tá drochiontaoibh ag sochaithe na hEorpa as na huirlisí sin. Dá bhrí sin, níorbh fhada go raibh an-mhímhuinín as an intleacht shaorga agus an-eagla roimpi sa tsochaí. Den chuid is mó, is iad an bhagairt agus an chontúirt don tsochaí agus do dhaoine aonair a fheiceann na rialtais agus a lán de na daoine agus, dá dheasca sin, is beag infheistíocht a dhéantar in oiliúint dhigiteach agus scileanna digiteacha lucht saothair na hEorpa. Cuireann an easpa oideachais leis an bhfáinne fí maidir le dearcthaí daoine i leith uirlisí intleachta saorga agus, dá bhrí sin, ní athraítear an status quo.
San ionad oibre, de cheal caibidlíochta agus idirphlé sóisialta, tá ardleibhéil eagla agus mímhuiníne atá i réim sa tsochaí le sonrú ar an easpa muiníne idir na hoibrithe agus na fostóirí. Dá dheasca sin, tá teannas sa chaidreamh tionsclaíoch agus droch-cháil ar earnáil na teicneolaíochta agus ar earnáil na hintleachta saorga. Fágann sin go bhfuil fáinne fí ann ina mbíonn laghdú seasta á dhéanamh ag cuideachtaí agus ag rialtais ar an infheistíocht a dhéanann siad sna hearnálacha sin de thoradh an éilimh ar oideachas agus ar oiliúint san intleacht shaorga a bheith ag dul i laghad, rud a fhágann go gcailltear deiseanna fostaíochta. 
Toisc an intleacht shaorga a bheith á cur chun feidhme ag cuideachtaí áirithe, d’fhéadfadh polarú poist teacht chun cinn. Dá thoradh sin, d’fhéadfadh cuideachtaí an Aontais a n‑iomaíochas a chailleadh agus d’fhéadfadh laghdú teacht ar líon na dtionscnamh ina ndírítear ar oibrithe a athsciliú nó a uas-sciliú, agus an dífhostaíocht ag dul in olcas dá bharr sin.
Na hathruithe a rinneadh ar eagrú na hoibre de dhroim na hintleachta saorga, tá impleachtaí éagsúla acu don timpeallacht shóisialta i dtaca le poist agus le hoibrithe. Tá meath ag teacht ar dhálaí oibre, ar shláinte agus sábháilteacht agus ar cháilíocht na bpost agus tá faireachán agus faireachas digiteach ar siúl.
Na deacrachtaí san idirphlé sóisialta i gcomhthéacs chur chun feidhme teoranta na hintleachta saorga, tá impleachtaí éagsúla acu don timpeallacht shóisialta i dtaca le poist agus le hoibrithe. Tá meath ag teacht ar dhálaí oibre, ar shláinte agus sábháilteacht agus ar cháilíocht na bpost agus tá faireachán agus faireachas digiteach ar siúl.

Cúrsaí teicneolaíochta
Mar thoradh ar an ardteannas geopholaitiúil agus ar an rialáil shriantach ar an intleacht shaorga san Aontas cuireadh bac mór ar fhorbairt na hintleachta saorga agus, dá dheasca sin, díspreagadh infheistíocht Eorpach i dtaighde, forbairt agus nuálaíocht agus cuireadh pionós ar an líon beag cuideachtaí Eorpacha atá in ann í a fhorbairt. Mar gheall ar an timpeallacht gheopholaitiúil, is teoranta an méid taighde agus nuálaíochta atá ar siúl le haghaidh uirlisí intleachta saorga – ag freastal ar leasanna míleata agus cosanta den chuid is mó – agus tá forbairt uirlisí intleachta saorga san earnáil phríobháideach ag titim ar gcúl go mór. Tá imní ar fhiontair nach gcosnófar a gcuid infheistíochtaí i dtaighde agus i dteicneolaíochtaí nuálacha.
I gcás den sórt sin, d’fhéadfadh rioscaí suntasacha a bheith ann do ghnólachtaí agus d’oibrithe araon má bhaineann siad úsáid as bogearraí agus crua-earraí a fhorbraítear i dtíortha ar an gcoigríoch.  

Cúrsaí eacnamaíocha
Tá geilleagar na hEorpa ag fulaingt go mór agus é ag cailleadh iomaíochais agus cumhacht eacnamaíoch i gcomparáid leis an tSín, leis na Stáit Aontaithe, leis an India agus le stáit an Domhain Theas a bhfuil lántairbhe á baint acu as acmhainneacht na hintleachta saorga. Tá ceannasacht dhigiteach na hEorpa féin faoi bhagairt mhór toisc go bhfuil ar an Eoraip an méid beag teicneolaíochta intleachta saorga agus uirlisí digiteacha atá de dhíth uirthi a allmhairiú óna hiomaitheoirí agus óna freasúróirí polaitiúla.
Mar gheall ar a laghad forbartha a rinneadh ar an intleachta shaorga agus ar an easpa oiliúint leordhóthanach, tá dochar á dhéanamh do gheilleagar an Aontais, atá in iomaíocht le geilleagair eile atá ag teacht i dtír ar acmhainneacht na teicneolaíochta. Dá thoradh sin, tá méadú ag teacht ar an dífhostaíocht agus tá neamhréir thromchúiseach ann i margadh an tsaothair chomh maith le laghdú ar cháilíocht na bpost. Go deimhin, cuirtear iallach ar chuideachtaí Eorpacha, mar gheall ar a laige atá siad agus ar a n‑easpa iomaíochas teicneolaíochta, díriú ar tháirgeadh ísealteicneolaíochta agus ar tháirgeadh íseal-bhreisluacha. 
Tá tionchar dian ag an staid eacnamaíoch dheacair ar an atmaisféar laistigh de chuideachtaí: tá easpa muiníne ann idir fiontraithe agus oibrithe. Bíonn claonadh ag fostóirí go minic smacht daingean a choinneáil ar eagrú na hoibre chun status quo an fhiontair a ‘shábháil’ ar a laghad. Is measa fós é sin mar gheall ar an drochiontaoibh atá ag na hoibrithe agus ar an eagla fhollasach atá orthu roimh an teicneolaíocht agus roimh an méid beag den intleacht shaorga a úsáideann na fiontraithe. I measc na n‑oibrithe tá eagla roimh spiaireacht, roimh rialú agus roimh fhaireachas cunórach ag na fostóirí. Aisteach go leor, tagann borradh faoi ról na n‑oifigeach um chomhlíonadh dá bharr sin nuair nár cheart, i ndáiríre, gá a bheith leis sin toisc úsáid theoranta a bheith á baint as an intleacht shaorga agus as uirlisí digiteacha eile. Tá sé sin le sonrú ar an gcaidreamh tionsclaíoch, atá dochrach achrannach.
D’éirigh le roinnt cuideachtaí ilnáisiúnta eachtracha agus le líon an-bheag cuideachtaí Eorpacha iad féin a fhorbairt san earnáil teicneolaíochta. Na hoibrithe agus na teicneoirí a oibríonn san earnáil sin, a gcuirtear oiliúint orthu thar lear go minic, tá pá agus dálaí oibre thar a bheith fabhrach acu. Dá bharr sin, tá éagothromaíocht shuntasach eatarthu agus idir formhór lucht oibre na hEorpa. Mar sin féin, tá forbairt na gcuideachtaí sin teoranta go fóill de cheal lucht saothair oilte.

Cúrsaí comhshaoil
Níl teicneolaíochtaí intleachta saorga á bhforbairt chun dúshláin chomhshaoil a mhaolú, agus tá an tomhaltas fuinnimh níos ísle de réir mar a úsáidtear níos lú den intleacht shaorga agus de réir mar a thagann laghdú ar an ngníomhaíocht eacnamaíoch.
Tá an chuma ar an staid seo gur dea-scéal atá inti don chomhshaol toisc gur beag fonn atá ar dhaoine an intleacht shaorga a úsáid, agus teorannú á dhéanamh dá réir sin ar a lorg carbóin agus ar a n‑éileamh ar amhábhair. Mar sin féin, na hinfheistíochtaí ollmhóra intleachta saorga atá á ndéanamh i réimse na cosanta, arb é an ardteannas geopholaitiúil is cionsiocair leo, tá iarmhairtí diúltacha comhshaoil ag gabháil leo ós rud é go bhfuil an tionscal cosanta féin ar cheann de na hearnálacha is mó truailliú.

Cúrsaí polaitíochta
Mar thoradh ar an staid gheopholaitiúil agus de cheal rialacha domhanda maidir leis an intleacht shaorga, tá an tAontas tar éis a rialachán féin a fhorbairt. Murab ionann agus i gcás RGCS, níor ghlac tíortha eile an rialachán sin go fóill. Go deimhin, toisc a laghad fáilte atá roimh an intleacht shaorga sa tsochaí, tá reachtaíocht an Aontais thar a bheith réamhchúramach agus sriantach. Thairis sin, tarraingíodh suas an rialachán seo, chomh maith leis na rialacha náisiúnta cur chun feidhme, ón mbarr anuas agus gan aon fhíor-rannpháirtíocht sa phróiseas ag geallsealbhóirí ná ag saoránaigh, nach bhfuil spéis acu sa tsaincheist. Go deimhin féin, deir cuid acu gur rialachán é atá forchurtha agus forlámhach.
Tá an tAontas tar éis a rialachán sriantach féin maidir leis an intleacht shaorga a fhorbairt. Ba bheag tionchar idirnáisiúnta a bhí aige go nuige seo agus tíortha eile ag tabhairt faoi chineálacha cur chuige atá níos dírithe ar fhorbairt na hintleachta saorga.
Mar thoradh ar leithliseachas polaitiúil na Stát Aontaithe agus ar bheartas na tíre sin i leith hiomaíocht eacnamaíoch idirnáisiúnta, déantar infheistíochtaí chun an leas is fearr is féidir a bhaint as acmhainneacht na hintleachta saorga. Dá thoradh sin, tagann méadú ar an dífhostaíocht san Aontas agus tagann laghdú ar cháilíocht na bpost. Is mó an tionchar atá ag an staid eacnamaíoch dheacair ar an atmaisféar laistigh de chuideachtaí, mar a bhfuil easpa muiníne idir fiontraithe agus oibrithe i dtreis. Téann cuideachtaí Eorpacha in iomaíocht le chéile in ionad straitéisí comhair agus líonraithe a chur ar bun. Is measa fós é sin mar gheall ar an drochiontaoibh atá ag na hoibrithe agus ar an eagla atá orthu roimh an teicneolaíocht agus roimh an méid beag den intleacht shaorga a úsáideann na fiontraithe. Mar thoradh ar easpa scileanna intleachta saorga i measc an lucht saothair, is annamh a éiríonn le cuideachtaí Eorpacha agus le cuideachtaí ilnáisiúnta eachtracha iad féin a fhorbairt san earnáil teicneolaíochta.


Cás 4: Teannais gheopholaitiúla ísle agus glacadh íseal na hintleachta saorga sa tsochaí
Teideal an cháis fhéideartha: an intleacht shaorga dár mbuíochas

Comhthéacs / An chaoi ar thángamar go dtí an pointe seo
Tar éis dóibh teannas geopholaitiúil na 2020idí a chur díobh, tá bealaí aimsithe ag stáit chun an t-ord idirnáisiúnta a ollchóiriú chun an tsaorthrádáil agus slabhraí éifeachtúla soláthair a chosaint, ach rinne sé sin dochar don chomhionannas agus do shaoirsí sóisialta.

Cúrsaí sóisialta
Cé go bhfuil cúrsaí geopholaitiúla an domhain, go neamhghnách, thar a bheith socair, faoin dromchla suaimhneach sin tá sochaí atá foirgthe le deighiltí inmheánacha agus tá mhíshásaimh fós le brath i measc na cosmhuintire. Toisc go dtugann na rialtais tús áite do cheisteanna eacnamaíocha, tá neamhionannais fós i réim thart timpeall an domhain agus go deimhin is ag leathnú atá siad; tá sé sin amhlaidh mar nach bhfuil na hidirghabhálacha agus na nuálaíochtaí dírithe ach ar spriocanna gnó agus ar an dírialáil. Dá thoradh sin, tá amhras agus imní ar fhormhór an phobail i dtaobh aon dul chun cinn atá á chur ar aghaidh ag an intleacht shaorga. San Aontas, tá tírdhreach sóisialta ilroinnte anois ann mar thoradh air sin; tá difríochtaí suntasacha sna caighdeáin mhaireachtála agus tá bearnaí i gcáilíocht seirbhísí bunúsacha amhail seirbhísí oideachais agus seirbhísí cúraim sláinte.
Measann a lán daoine nach féidir iontaoibh dá laghad a chur san intleacht shaorga atá faoi thionchar an mhargaidh agus go bhfuil croíluachanna dhínit an duine, na saoirse, an daonlathais, an chomhionannais agus na dlúthpháirtíochta á gcreimeadh dá barr. De dheasca amhrais agus eagla níl aon idirphlé sóisialta á chleachtadh san ionad oibre ná níl díospóireachtaí poiblí ar bith ar siúl sa tsochaí maidir le saincheisteanna intleachta saorga. Mar sin féin, éiríonn leis na rialtais teacht roimh chorraíl shóisialta nó stop a chur lena leithéid go tapa a bhuí leis an teicneolaíocht chéanna sin a bhfuil amhras ar dhaoine fúithi. Go deimhin, baineann rialtais úsáid as uirlisí intleachta saorga le haghaidh faireachais agus slándála, chun an chobhsaíocht is gá le haghaidh feidhmíocht eacnamaíoch a choimeád ar bun, ar an gcéad amharc ar a laghad agus de thuras na huaire. Cé gur dealraitheach gur cuma leis an bpobal faoi na cúrsaí sin, is iomaí sin contrárthacht agus luachdheighilt atá i dtreis sa tsochaí agus iad á mbainistiú go cúramach ag na ‘stáit dhoimhne’.
Daoine nach bhfuil na hacmhainní eacnamaíocha acu chun na scileanna riachtanacha a fhorbairt, nó a dhiúltaíonn do phoist ina n‑úsáidtear an intleacht shaorga — cúis choitianta le feiniméan ‘The Great Resignation’ sna 2020idí — fágtar ar imeall na sochaí iad; is minic a thagann siad le chéile i bpobail chomhoibritheacha mhalartacha ina bhfoghlaimíonn siad cineálacha eile scileanna seachas scileanna a bhaineann leis an intleacht shaorga.
Uaireanta maireann na pobail mhóra sin ar imeall na sochaí, iad ag maireachtáil de réir a n‑inniúlachtaí agus a spéiseanna féin. Sa chás sin, cothaíonn daoine luach na dlúthpháirtíochta, luach an naisc idir daoine agus luach an chaidrimh chomhchuí leis an dúlra, i gcodarsnacht ghéar leis an éiteas neamhthrócaireach agus iomaíoch atá i réim i measc iad siúd atá ardoilte san intleacht shaorga agus i réim sa gheilleagar foirmiúil. 
Is minic a bhíonn sé mar mhianaidhm ag na pobail chomhoibritheacha mhalartacha sin a bheith ina ‘mbithmhonarchana’ spárálacha, iad ag glacadh cleachtais inbhuanaithe chucu féin, agus treochtaí dúshaothraithe an chórais eacnamaíoch nualiobrálaigh á bhfrithchothromú acu.

Cúrsaí teicneolaíochta
I bhfianaise an mhéid sin, tá teicneolaíocht na hintleachta saorga á cistiú ar bhonn príobháideach ag ollchuideachtaí teicneolaíochta agus tá infheistíochtaí ollmhóra atá dírithe ar uasmhéadú brabúis, táirgiúlachta agus éifeachtúlachta á ndéanamh sa teicneolaíocht sin. Tá ról lárnach ag uirlisí intleachta saorga sna gníomhaíochtaí uile atá dírithe ar bhrabús agus tá siad fite fuaite i ngach a ndéanann gnólachtaí chun a gcuid leasanna a chur chun cinn.

Cúrsaí eacnamaíocha
Sa chás seo, is iad fórsaí an mhargaidh is mó a spreagann éabhlóid na hintleachta saorga i saol na hoibre. Tá tionchar láidir ag corparáidí móra ar rialtais náisiúnta agus ar eagraíochtaí fornáisiúnta, lena n‑áirítear an tAontas Eorpach, atá ag éirí níos géilliúla do chlár oibre na gcorparáidí. Tá greim níos daingne fós á fháil ag na príomhchuideachtaí teicneolaíochta ar luamháin na cumhachta polaitiúla agus beartais á n‑athrú acu agus treonna eacnamaíocha á leagan síos acu ag an am céanna.
Dá thoradh sin, is lú an rialáil atá á déanamh ar an ngeilleagar anois ná mar a rinneadh sna 2020idí, agus gan ach ról teoranta ag na rialtais náisiúnta agus ag an Aontas araon sa rialachas eacnamaíoch. Rinneadh margadh an tsaothair a léirscaoileadh a thuilleadh chun an próiseas earcaithe agus an chaibidlíocht i dtaobh conarthaí a shimpliú do chuideachtaí agus chun solúbthacht a chur leo, agus é mar aidhm leis sin an nuálaíocht agus meon na fiontraíochta a chothú. Rannchuidíonn FBManna go mór le geilleagar an Aontais Eorpaigh, le tacaíocht ó chuideachtaí ilnáisiúnta go príomha.
Sa mhonaraíocht, tá an intleacht shaorga tar éis an líne tháirgthe a athrú ó bhonn trí bhíthin monarchana róbat, agus dá chionn sin tá próisis níos tapúla agus níos éifeachtúla ann. In earnáil na margaíochta, baintear úsáid bhrabúsach as an intleacht shaorga chun treochtaí agus roghanna custaiméirí a shainaithint, agus dá chionn sin bíonn ar chumas cuideachtaí feachtais an‑spriocdhírithe a cheapadh. I réimse an airgeadais, tá an intleacht shaorga fíor-riachtanach anois, agus í ag tairiscint uirlisí le haghaidh measúnú riosca, ag uathoibriú na trádála, agus ag soláthar comhairle airgeadais phearsantaithe do chliaint. Tá cumais thuarthacha na hintleachta saorga tar éis athrú ó bhonn a chur ar an lóistíocht – is féidir léi moilleanna loingseoireachta a thuar nó cúrsaí bealaigh a bharrfheabhsú i bhfíor-am, agus dá thoradh sin déantar costais a shábháil agus iontaofacht a fheabhsú i ndomhan a gcuireann teagmhais adhaimsire isteach go mór air.
Tá margadh saothair dhá leibhéal ann mar thoradh ar an ngeilleagar atá bunaithe ar an intleacht shaorga. Iad siúd atá oilte san intleacht shaorga, go háirithe in ETIM (eolaíocht, teicneolaíocht, innealtóireacht agus matamaitic), is oibrithe soghluaiste iad atá in iomaíocht lena chéile ar fud an domhain agus iad sa tóir ar phoist dhea-íoctha; tá a gcuid saineolais fíor-riachtanach chun gníomhaíochtaí gnó atá á chur chun cinn ag an intleacht shaorga a choimeád ar bun agus chun taighde agus forbairt a threorú. Is pobal domhanda faoi phribhléid iad na hoibrithe sin arb iad an t-indibhidiúlachas, an chumhacht, an airgtheacht, an rachmas agus an stádas na luachanna atá acu.
Os a choinne sin, tá a lán oibrithe ann a bhfuil céim síos tugtha dóibh go poist atá bunaithe ar shaothar láimhe nach furasta a uathoibriú nó go poist seirbhíse nach féidir a thiontú go simplí ina ‘n‑idirbhearta eacnamaíocha faoi threoir na hintleachta saorga’ i.e. róil a mbeadh athruithe suntasacha ar nósanna daoine nó ar noirm shóisialta ag teastáil dá n‑úsáidfí an intleacht shaorga lena n‑aghaidh – mar shampla, athrú a chur ar an ionchas gur ag idirghníomhú le daoine a bheifí sa chás go mbeadh plé nó caibidlíocht le déanamh; poist a dteastaíonn dáimh, tuiscint nó comhbhá an duine lena n‑aghaidh.

Cúrsaí comhshaoil
Ós rud é gurb é an geilleagar an tosaíocht anseo agus nach bhforbraíonn an intleacht shaorga ar bhealach optamach, níl tomhaltas ollmhór fuinnimh agus acmhainní ann mar thoradh ar an intleacht shaorga féin ach ní thagann feabhas ar an lorg comhshaoil ó ghníomhaíochtaí eile mar thoradh uirthi ach oiread. Ar an taobh eile, tá méadú ag teacht i gcónaí ar an tomhaltas acmhainní a bhaineann le codanna traidisiúnta den gheilleagar fós  

Cúrsaí polaitíochta
Tá greim níos daingne fós á fháil ag na príomhchuideachtaí teicneolaíochta ar luamháin na cumhachta polaitiúla agus beartais á n‑athrú acu agus treonna eacnamaíocha á leagan síos acu ag an am céanna. 

